
Crynodeb Gweithredol 
 
Mae'r hyn a ddechreuodd fel prosiect peilot gyda 18 
o athrawon yn 2018 wedi tyfu i fod yn fuddsoddiad 
gwerth £1.2 miliwn gan Lywodraeth Cymru i 
ddarparu mynediad ar gyfer pob addysgwr a bron i 
hanner miliwn o ddysgwyr at Microsoft 365 a 
Minecraft: Education Edition trwy blatfform dysgu 
digidol y wlad, Hwb. Mae'r gweithredu llwyddiannus 
hwn yn fodel ar gyfer datblygiad proffesiynol 
addysgwyr cynaliadwy ar raddfa. Mae Minecraft: 
Education Edition yn ffordd gyffrous o helpu dysgwyr 
i ddatblygu sgiliau pwysig ar gyfer yr unfed ganrif ar 
hugain, ac yn adnodd annatod ar gyfer addysgu a 
chyfoethogi'r Cwricwlwm i Gymru. 

Cymru: cyflwyniad 
Yn 2019, cynigiodd Llywodraeth Cymru Microsoft 365 i bob addysgwr a 467,000 o ddysgwyr ifanc trwy blatfform 
dysgu digidol y wlad, Hwb.1 “Roedd Microsoft 365 yn ffordd i ni sicrhau cydraddoldeb a thegwch i bob dysgwr a 
sicrhau bod gan bob un ohonynt fynediad at yr un offer, yr un feddalwedd, a'r un cyfleoedd," meddai Peter 
Kennedy, Pennaeth y Cwricwlwm Gwyddoniaeth, Technoleg, Peirianneg a Mathemateg ar gyfer Llywodraeth 
Cymru. Roedd pob trwydded Microsoft yn cynnwys Minecraft: Education Edition, a lwyddodd i droi buddsoddiad 
meddalwedd gwerth £1.2 miliwn yn ffordd newydd a chyffrous o helpu dysgwyr i feithrin diddordeb mewn 
creadigrwydd, arloesi, meddwl beirniadol, datrys problemau ac effeithiolrwydd personol trwy ddysgu seiliedig ar 
gemau. 

Y cynllun peilot 
Cyflwynwyd Minecraft: Education Edition i addysgwyr yng Nghymru am y tro cyntaf yn 2017 fel rhan o'r fenter 
beilot "Cracio'r Cod”. Dewisodd Llywodraeth Cymru 10 ysgol o bob cwr o'r wlad i’w cynorthwyo i ddatblygu eu 
sgiliau codio a digidol gyda Minecraft: Education Edition a Code Builder. Ariannwyd y cynllun peilot gan Microsoft, 
a chafodd ei gynllunio a'i gyflwyno trwy Bartner Hyfforddiant Byd-eang Microsoft. Roedd y cynllun peilot yn un o 
nifer o fentrau a gynlluniwyd i helpu i gyflwyno'r Fframwaith Cymhwysedd Digidol — set o sgiliau, gwybodaeth ac 
agweddau sy'n cynnwys dinasyddiaeth ddigidol, rhyngweithio a chydweithio, cynhyrchu, data, a meddwl yn 
gyfrifiadurol. Y cynllun peilot oedd dechrau'r bartneriaeth rhwng Hwb, Microsoft, Minecraft: Education Edition, a 
Phartner Hyfforddiant Byd-eang Microsoft. Gyda'i gilydd, fe aethant ati i gynllunio, datblygu, iteru, a chyflwyno 
model effeithiol ar gyfer rhoi hyfforddiant, datblygiad proffesiynol a chymorth i addysgwyr ddefnyddio Minecraft: 
Education Edition fel adnodd dysgu mewn ystafelloedd dosbarth. Ond nid oedd hyfforddi athrawon i ddefnyddio 
Minecraft yn dasg syml. 

Goresgyn camsyniadau addysgwyr 
Y rhwystr cyntaf i'w oresgyn wrth ddylunio rhaglen hyfforddi a model datblygiad proffesiynol hyblyg ar gyfer 
addysgwyr oedd dileu camsyniadau llawer o addysgwyr am gemau cyfrifiadur a Minecraft. Roedd llawer o 
addysgwyr yn eu gweld fel adloniant yn unig; gweithgaredd gêm goddefol i wobrwyo dysgwyr am gwblhau 
aseiniadau neu ar ddiwedd y dydd. “Yr elfen fwyaf heriol yw cael athrawon i gymryd y cam cyntaf," meddai Manon 
Watkins, Addysgwr Ysgol Gynradd yn Ysgol Llanrhaeadr-ym-Mochnant. Ychydig iawn o addysgwyr a oedd yn deall 
y potensial i ddefnyddio Minecraft fel adnodd hyblyg ar gyfer darparu dysgu dilys ac fel cyfrwng ymgysylltu 
creadigol sy'n gweithio ar y cyd ag ymchwilio i gynllunio, dylunio, adeiladu cydweithredol, cyflwyno, a mwy. 

Camsyniad arall ymysg addysgwyr oedd y rhagdybiaeth bod angen i addysgwyr fod â sgiliau chwarae ac adeiladu 
Minecraft arbenigol. Gan fod llawer iawn o ddysgwyr eisoes yn gyfarwydd â Minecraft, sylweddolodd addysgwyr 
mai canolbwyntio ar addysgeg a chynllunio gwersi o amgylch Minecraft sydd angen ei wneud, gan adael y sgiliau 
adeiladu uwch i'r dysgwyr. Ar ôl i gamsyniadau gael eu chwalu a’u rhoi o’r neilltu, roedd addysgwyr yn barod i 
ddysgu. 

 

 
1 Hwb yw'r platfform digidol ar gyfer dysgu ac addysgu yng Nghymru. Hwb yw sianel 
ddigidol strategol Llywodraeth Cymru i helpu i gyflwyno'r cwricwlwm yng Nghymru. 

Canolfannau Dysgu Minecraft a datblygiad proffesiynol addysgwyr   
Yn dilyn llwyddiant y cynllun peilot "Cracio'r Cod", roedd Hwb yn awyddus i ehangu'r defnydd o Minecraft i bob 
dysgwr ledled Cymru. Fodd bynnag, roedd Hwb yn sylweddoli y byddai angen cefnogaeth ac arweiniad tîm 
Minecraft: Education Edition a Phartner Hyfforddiant Byd-eang Microsoft i wireddu'r weledigaeth hon yn 
llwyddiannus. “Mae partneriaid hyfforddiant byd-eang Microsoft yn gallu darparu'r synergedd sydd ei angen a'r 
glud sy'n dod â'r cyfan at ei gilydd a'i drawsnewid yn ddysgu yn yr ystafell ddosbarth neu ddysgu rhithwir," 
meddai Peter Kennedy. Ar ôl gwaith cynllunio gofalus, dewiswyd pum ysgol o bob rhan o Gymru a'u gwahodd i 
fod yn Ganolfannau Dysgu Minecraft cyntaf Cymru. Cynlluniwyd Uwchgynhadledd Hyfforddiant Minecraft dros 
ddau ddiwrnod, gan ganolbwyntio yn y lle cyntaf ar sut mae hyfforddwyr yn gallu dysgu hanfodion Minecraft i fwy 
o addysgwyr. Yna canolbwyntiodd yr uwchgynhadledd ar sut y gellid cyfoethogi'r Cwricwlwm i Gymru trwy 
ddefnyddio Minecraft: Education Edition fel rhan o ymarfer yn yr ystafell ddosbarth. Roedd angen i bob ysgol 
anfon o leiaf ddau addysgwr i fynychu'r cwrs dwys i fod yn Hyfforddwyr Minecraft Ardystiedig a sicrhau bod yr 
ysgol, yn rhinwedd ei rôl fel Canolfan Ddysgu Minecraft, yn gallu cynnig cymorth cymheiriaid i gymheiriaid ar ôl yr 
hyfforddiant cychwynnol. 

Creu model hyfforddiant cynaliadwy, llwyddiannus 
Bu dwy elfen o hyfforddiant ar raddfa yn hanfodol er mwyn llwyddo: model dysgu cymheiriaid i gymheiriaid a 
chymuned gymorth weithredol. Roedd pob Cymuned Ddysgu Minecraft wedi ymrwymo i gynnal gweithdai ar 
gyfer tair carfan o addysgwyr ar draws y flwyddyn ysgol. Ar gyfer y garfan gyntaf, roedd Partner Hyfforddiant Byd-
eang Microsoft yn arwain y gweithdai Minecraft, gan dderbyn cymorth gan Hyfforddwyr Minecraft Ardystiedig a 
oedd newydd eu hyfforddi. Ar gyfer yr ail garfan, cymerodd y Partner Hyfforddiant Byd-eang Microsoft gam yn ôl, 
gan roi mwy o gyfrifoldeb i'r Hyfforddwyr Minecraft Ardystiedig gyflwyno'r gweithdai. Erbyn y drydedd garfan, 
roedd yr hyfforddwyr yn teimlo'n fwy profiadol a chyfforddus, ac roeddent yn barod i gymryd yr awenau wrth 
gyflwyno'r gweithdai. 

Gweithdai o bell 
Ers i'r carfanau cyntaf gwblhau hyfforddiant a datblygiad proffesiynol, mae'r Canolfannau Dysgu Minecraft—gyda 
chymorth eu Partner Hyfforddiant Byd-eang Microsoft—wedi esblygu'r model a'r deunyddiau hyfforddiant er 
mwyn darparu gweithdai o bell, gan gynyddu'r gallu i ehangu'r ddarpariaeth. Mae'r gweithdai o bell yn cynnwys 
wyth sesiwn 'Dysgu yn Fyw' awr o hyd trwy Microsoft Teams, gyda thasgau i'w cwblhau rhwng y cyfarfodydd, gan 
gynnwys gweithgareddau yn yr ystafell ddosbarth. Hefyd, mae'r gweithdai o bell yn darparu ar gyfer dau bwynt 
mynediad i addysgwyr, sy'n golygu bod y rhai sydd eisoes â rhywfaint o brofiad o Minecraft yn gallu hepgor y tair 
awr gyntaf o gyfarwyddyd a dechrau gyda dealltwriaeth addysgegol. 

Twf  
Yn ystod ail flwyddyn y prosiect, dyblodd nifer y Canolfannau Ddysgu Minecraft o 5 i ddeg, gan ddarparu'r gallu i 
gefnogi a datblygu mwy o addysgwyr. Yn nhrydedd flwyddyn y prosiect, gwahoddwyd addysgwyr a oedd eisoes 
wedi'u hyfforddi ac wedi dangos dealltwriaeth eithriadol o Minecraft fel adnodd i gefnogi'r cwricwlwm i fynychu 
Uwchgynhadledd Hyfforddiant Minecraft. Mae'r addysgwyr hyn yn Hyfforddwyr Minecraft Ardystiedig bellach, ac 
maent yn arwain y gwaith o gyflwyno ein cyrsiau gweithdy rhithwir.   

Darparu dysgu gwirioneddol trwy Minecraft: Education Edition 
Dim ond y dechrau yw pŵer Minecraft i ennyn diddordeb dysgwyr. Mae Canolfannau Dysgu Minecraft wedi cyd-
ddatblygu Cynlluniau Gwaith2 amrywiol gyda chynlluniau gwersi ategol a "Heriau3" byrrach i ategu'r gwaith o 
gyflwyno’r Cwricwlwm i Gymru. Er bod Meysydd Dysgu a Phrofiad (MDPh) penodol (mae MDPh yn cyfateb i 
feysydd pwnc y cwricwlwm) wedi'u nodi ym mhob Cynllun Gwaith neu Her, nid ydynt yn gyfarwyddol. Dylai 
addysgwyr ddehongli dogfennau'r Cynllun Gwaith, cymorth gwersi a Her a’u cymhwyso mewn ffordd a fydd yn 
gweddu i’r grwpiau oedran perthnasol o safbwynt hyd a lled y defnydd ohonynt. Ar gyfer pob Cynllun Gwaith neu 
Her, mae pob safon academaidd yn cael ei nodi'n fanwl, gan gyfeirio'n briodol at y sgiliau trawsgwricwlaidd: 
llythrennedd, rhifedd a chymhwysedd digidol. Lle y bo'n briodol, mae cyfeiriadau wedi'u darparu ar gyfer y 
Fframwaith Cymhwysedd Digidol a’r Fframwaith Llythrennedd a Rhifedd Cenedlaethol.  

Dyluniad Addysgegol Cynlluniau Gwaith a Chynlluniau Gwers 
Ategol  
Gall addysgwyr nad ydynt yn barod i ddatblygu eu Cynllun Gwaith a'u cynllun gwers eu hunain ddefnyddio ystod 
eang o Gynlluniau Gwaith a chynlluniau gwers ategol sy'n bodoli’n barod ar gyfer y Cwricwlwm i Gymru. Mae'r 
gwersi hyn wedi'u datblygu ar y cyd gan y Canolfannau Dysgu Minecraft a'u profi mewn ystafelloedd dosbarth.  

Mae pob Cynllun Gwaith wedi ei ddylunio i gefnogi ystod o MDPh dros gyfnod o tua 6 wythnos (hanner tymor 
ysgol yng Nghymru). Y Cynllun Gwaith yw'r map cyffredinol o'r hyn y mae addysgwr yn bwriadu ei wneud. Mae'r 
cynllun yn cael ei rannu'n 6 cham yn fras, ac mae gan bob cam ei gynllun gwers ategol ei hun sy'n manylu beth i’w 
wneud o fewn pob cam. Mae’r adnodd Minecraft: Education Edition wedi'i ymgorffori yn yr addysgu ac mae'n 
caniatáu ar gyfer ymreolaeth a chreadigrwydd i gynnal y dysgu. Er na fydd angen pob cam ar gyfer cwricwla 
penodol o reidrwydd, mae'r camau ym mhob Cynllun Gwaith yn cynnwys y canlynol fel arfer: 

• Cam 1: Cyflwyniad 

Cyflwyno'r pwnc/thema yw'r cam cyntaf. Dyma'r amser i danio dychymyg y dysgwyr a'u paratoi i 
ymchwilio ymhellach. 

• Cam 2: Ymchwil 

Gellir ymchwilio i'r pwnc/thema mewn sawl ffordd gan ddefnyddio amrywiaeth o dechnegau ac adnoddau 
Hwb, yn dibynnu ar oedran, dawn, a gallu dysgwyr yr addysgwr. 

• Cam 3: Cynllunio 

Yn ôl un dywediad, mae methu â chynllunio yn gyfystyr â chynllunio i fethu. Cyn i ddysgwyr fwrw iddi i 
ddefnyddio Minecraft, mae angen iddynt feddwl am yr hyn y maent yn mynd i'w adeiladu a gwneud 
cynllun. Yn ystod y cam hwn, mae dysgwyr yn meddwl am faint, graddfa, pa flociau i'w defnyddio, a mwy. 
Mae defnyddio papur grid a phensiliau lliw i gynrychioli'r blociau gwahanol yn hollbwysig yn y cam hwn. 

 

 
2 Mae Cynlluniau Gwaith yn cyfateb i strwythur a chynnwys cyrsiau academaidd. 
3 Mae Heriau yn weithgareddau byr yn Minecraft: Education Edition sy'n canolbwyntio 
ar sgil neu bwnc cwricwlwm penodol. 

 

https://hwb.gov.wales/cwricwlwm-i-gymru/fframweithiau-sgiliau-trawsgwricwlaidd/
https://hwb.gov.wales/cwricwlwm-i-gymru/fframweithiau-sgiliau-trawsgwricwlaidd/

• Cam 4: Adeiladu  

Mae hwn yn gam cyffrous i ddysgwyr! Oherwydd y cam ymchwil, mae dysgwyr yn gwybod beth maent yn 
mynd i’w adeiladu. Oherwydd y cam cynllunio, maent yn gwybod sut y maent yn mynd i adeiladu eu 
cynrychiolaeth rithwir, y maint, y raddfa a mwy. O ganlyniad, mae dysgwyr yn fwy craff wrth benderfynu 
beth i'w adeiladu. Mae'r gwaith ymchwil, y gwaith paratoi a'r eglurder yn creu mwy o gyfleoedd i'r 
dysgwyr fod yn greadigol hefyd. Mae'n rhan o'r broses hunan-reoleiddio: cynllunio eu gwaith eu hunain 
yn seiliedig ar eu myfyrdod a'u hadborth eu hunain. 

• Cam 5: Rhannu Gwybodaeth  

Mae'r offer amrywiol sydd ar gael wrth ddefnyddio Minecraft: Education Edition, gan gynnwys arwyddion, 
NPCs, camerâu a mwy, yn caniatáu i ddysgwyr rannu'r wybodaeth a gasglwyd ganddynt yn ystod y cam 
ymchwil. Mae rhannu gwybodaeth yn helpu dysgwyr i gymhwyso'r hyn y maent wedi'i ddysgu mewn cyd-
destun newydd, sy'n dyfnhau eu dealltwriaeth a'u helpu i gofio'r wybodaeth. Mae'n gam 
rhyngddisgyblaethol sy'n gallu cynnwys llythrennedd a llefaredd hefyd. 

• Cam 6: Cyflwyniad  

Mae'r cam hwn yn gallu datblygu sgiliau llefaredd dysgwyr a datblygu eu hyder hefyd. Mae dysgwyr yn 
datblygu eu sgiliau meddwl beirniadol ac yn dod yn ddysgwyr gwell! 

Model dysgu cyfunol: Sgiliau traddodiadol a sgiliau'r 21ain ganrif   
Mae tywys dysgwyr trwy'r camau gwahanol hyn a'r tasgau penodol yn helpu dysgwyr i ddatblygu ymwybyddiaeth, 
dealltwriaeth a rheolaeth o'u prosesau meddwl—metawybyddiaeth. 

Model dysgu cyfunol gyda sgiliau traddodiadol a sgiliau'r 21ain ganrif 

Cyflwyniad Ymchwil Cynllunio Adeiladu Rhannu Cyflwyniad 

Cyflwyniad Dosbarth/ 
y bachyn 

Rhoi rheswm  
iddynt ddysgu 

Tanio eu dychymyg  

Eu paratoi i  
ymchwilio ymhellach 

 

Adeiladu gwybodaeth  

Cydweithio 

TGCh ar gyfer dysgu 

Catalogio'r hyn  
rydych chi eisoes yn  
ei wybod 

Nodi'r bylchau mewn  
gwybodaeth 

Cynllun Ymchwil  

Gwerthuso ansawdd  
y ffynonellau  

Cymryd nodiadau  

Cadw cofnod o ffynonel  

Cydweithio 

Datrys problemau'r  
byd go iawn 

Cyfathrebu medrus  

Dewis arweinwyr 

Neilltuo rolau 

Rhannu gwaith  

Cynllun 2D 

Modelau 

Mathemateg 

Cydweithio 

Datrys problemau'r  
byd go iawn 

Cyfathrebu medrus 

Hunanreoleiddio 

Adeiladu gwybodaeth 

TGCh ar gyfer dysgu 

Creadigol 

Adeiladu 

Codio 

Iteru 

Cyfathrebu medrus 

Cydweithio 

Trefniadaeth  

Creu cyflwyniadau  

Ysgrifennu  
gwybodaeth 

Creu sain 

 

Cyfathrebu medrus 

Cydweithio 

Hunanreoleiddio 

Creu fideo  

Adrodd straeon 

Llefaredd 

Trafodaeth 

 

 
Mae profiadau dysgu trochi sy'n cynnwys dulliau dysgu traddodiadol a gweithgareddau adeiladu creadigol Minecraft yn helpu i gadw 
diddordeb dysgwyr wrth astudio pynciau cymhleth a'u helpu i ddatblygu llawer o sgiliau'r 21ain ganrif. 

https://www.youtube.com/playlist?list=PLg9lToc61ftpZjtoCJoPZ8gLyXVk1whOV
https://www.youtube.com/playlist?list=PLg9lToc61ftpZjtoCJoPZ8gLyXVk1whOV

Wrth ddatblygu'r Cynllun Gwaith a'r cynlluniau gwersi ategol, mae'r Canolfannau Dysgu Minecraft wedi dilyn 
pedair elfen dysgu creadigol Mitchel Resnick: 

• Prosiectau. Mae pobl yn dysgu orau pan fyddant yn gweithio ar brosiectau ystyrlon – yn creu syniadau 
newydd, yn dylunio prototeipiau, yn ailddiffinio mewn ffordd ailadroddus. 

• Cymheiriaid. Mae dysgu yn ffynnu fel gweithgaredd cymdeithasol pan fydd pobl yn rhannu syniadau, yn 
cydweithio ar brosiectau, ac yn datblygu gwaith ei gilydd.  

• Angerdd. Wrth weithio ar brosiectau maent yn teimlo'n angerddol yn eu cylch, bydd pobl yn gweithio'n 
hirach ac yn galetach, yn dyfalbarhau yn wyneb heriau, ac yn dysgu mwy yn y broses. 

• Chwarae. Mae dysgu yn ymwneud ag arbrofi chwareus – rhoi cynnig ar bethau newydd, arbrofi gyda 
deunyddiau, profi ffiniau, mentro, ac ailadrodd dro ar ôl tro. 

Mae cysylltiad agos rhwng y pedair elfen hyn ag agwedd Adeileddwyr at addysg (ac fe’u hysbrydolwyd ganddi 
hefyd), sy'n pwysleisio gwerth dysgwyr yn creu prosiectau sy’n ystyrlon iddynt yn bersonol mewn ffordd chwareus 
wrth gydweithredu â chyfoedion.  

Heriau Minecraft  
Mae'r Heriau sydd wedi'u datblygu gan y Canolfannau Dysgu Minecraft yn brosiectau llawer byrrach, sydd wedi'u 
cynllunio i'w cwblhau mewn ychydig oriau yn yr ystafell ddosbarth gan mwyaf. Serch hynny, maent yn seiliedig ar 
yr holl egwyddorion sydd wedi'u hamlinellu ar gyfer y Cynllun Gwaith a'r cynlluniau gwers ategol. Maent yn 
ddefnyddiol iawn ar gyfer addysgwyr nad oes ganddynt brofiad o Minecraft: Education Edition ac sydd am gael 
rhagflas o’r adnodd cyn ymgymryd â phrosiect llawn dros 6 wythnos.  

Rheoli yn yr ystafell ddosbarth 
Mae rheoli brwdfrydedd dysgwyr gyda gwaith hunangyfeiriedig a chydweithredol yn gallu bod yn anodd i 
addysgwyr nad oes ganddynt brofiad o ddefnyddio Minecraft: Education Edition yn yr ystafell ddosbarth. Er mwyn 
mynd i'r afael â hyn, mae'r Canolfannau Dysgu Minecraft wedi datblygu Her benodol sy'n annog dysgwyr i 
ddatblygu eu rheolau a'u normau eu hunain ar gyfer gweithio mewn amgylchedd cydweithredol, ar-lein, gyda 
dysgwyr eraill. Mae'r Her hon i fod yn "ddinesydd digidol da" yn cynnwys dysgwyr yn y gwaith o ddatblygu'r 
rheolau a'r normau y byddant yn eu dilyn, sy'n eu gwneud yn llawer mwy tebygol o gydymffurfio â nhw!   

 
Pennawd: Mae adnoddau ystafell ddosbarth Minecraft ar gael yn adran Adnoddau Hwb ac ar wefan Minecraft: Education Edition. Mae llawer 
ohonynt wedi'u cynnwys yn y llyfrgell gêm hefyd. 

https://scratch.by/en/about/news/mitchel_resnick_the_four_ps_of_creative_learning/
https://hwb.gov.wales/repository/publishers/a9562568-44e7-4bcb-bdc0-e2dadfd3a7ae

Mae cymuned gymorth weithredol Hwb yn parhau i dyfu wrth i fwy o garfanau gwblhau eu gweithdai datblygiad 
proffesiynol, ac wrth i'r cynnwys y maent yn ei greu helpu addysgwyr sy'n newydd i Minecraft: Education Edition 
wella eu harbenigedd yn gyflym. “Diolch i'r cysylltiadau Hwb, rydw i wedi cyrraedd man lle rwy'n teimlo'n ddigon 
hyderus i ddewis rhan o'r cwricwlwm a dweud, 'Iawn, gallwn lwyddo gyda hyn,’” Coran Jones, Addysgwr yn Ysgol 
Gyfun Gymunedol Rhisga. 

Ar ôl cyflwyno cynllun peilot bach yn 2017-2018, mae Cymru wedi tyfu i fod yn un o'r cwsmeriaid mwyaf yn y byd 
sy'n defnyddio Minecraft: Education Edition yn yr ystafell ddosbarth. Ond beth yw barn y dysgwyr? 

Effaith yn yr ystafell ddosbarth  
Erbyn hyn, mae llawer o athrawon yn ymgorffori'r defnydd o Minecraft: Education Edition yn eu hymarfer yn yr 
ystafell ddosbarth er mwyn cyfoethogi'r Cwricwlwm i Gymru. Meddai Catherine Davies, Dirprwy Bennaeth, Ysgol 
Gynradd Swffryd: "Mae'r adnodd wedi rhoi cymaint o gyfleoedd i mi fynd â dysgu'r plant i ddimensiwn arall, gan 
ei fod wedi datblygu'r holl sgiliau eraill fel gwydnwch, gwaith tîm, cyfathrebu a chydweithio. Maent yn allweddol i 
unrhyw ystafell ddosbarth. Felly alla i ddim dychmygu peidio â'i ddefnyddio!" 

Profiad y dysgwyr 
Yn dilyn y prosiect peilot cychwynnol, roedd gan Hwb syniad da y byddai dysgwyr yn mwynhau defnyddio 
Minecraft yn yr ystafell ddosbarth ac yn elwa arno. Roedd gan Hwb ddisgwyliadau mawr o ran ennyn diddordeb 
dysgwyr. Roedd sawl rheswm dros gyffro dysgwyr yn amlwg: mae Minecraft yn gêm y mae'r rhan fwyaf o bobl 
ifanc eisoes wedi'i chwarae, ac roeddent yn croesawu'r cyfle i'w chwarae mwy yn yr ysgol. Yn ôl yr addysgwr Laura 
Young, cynorthwyydd addysgu ac arweinydd digidol yn Ysgol Gynradd Swffryd, mae ei dysgwyr "yn arwain eu 
dysgu nawr. Nhw sy'n ein haddysgu ni, ac maen nhw wrth eu bodd â hynny.” Mae Minecraft yn rhoi mwy o 
reolaeth i ddysgwyr dros eu taith ddysgu, gan gynnig mwy o greadigrwydd a dychymyg.   

Roedd disgwyl y byddai Minecraft yn creu cyffro ac yn cynyddu diddordeb llawer o ddysgwyr. Fodd bynnag, mae 
gallu Minecraft: Education Edition i gyrraedd dysgwyr sydd wedi ymddieithrio a dysgwyr ag anghenion arbennig 
wedi rhyfeddu addysgwyr. “Mae ein disgyblion tawelach wedi tyfu'n naturiol i fod yn arweinwyr diolch i Minecraft: 
Education Edition," meddai Coran Jones, Athro TGCh a Chyfrifiadureg yn Ysgol Gyfun Rhisga. “Mae’r 'immersive 
reader' a'r gallu i newid yr iaith a newid sut maen nhw'n gweld testun wedi helpu llawer o'n dysgwyr.” Meddai 
Sarah Snowdon, Rheolwr Rhaglen Canolfannau Dysgu Minecraft Hwb, "Mae Minecraft yn rhoi cyfle teg i bawb gan 
fod pob dysgwr yn gallu cymryd rhan. Mae dysgwyr a oedd wedi ymddieithrio o'r blaen yn dechrau cymryd 
diddordeb gwirioneddol.”   

Pennawd: stadiwm a logos Clwb y Dyfodol URC. 

https://hwb.gov.wales/peer-support/microsoft-peer-support%22%20/l%20%22minecraft:-education-edition

Cynnwys dysgu pwrpasol ar gyfer dysgwyr 
Cymraeg  
Mae cynnwys pwrpasol wedi'i greu er mwyn cefnogi a chyfoethogi'r cwricwlwm ac anghenion dysgwyr. Er 
enghraifft, mae Gyrfa Cymru wedi adeiladu byd o'r enw CrefftGyrfaoedd i gefnogi pobl ifanc sy'n archwilio 
dewisiadau gyrfa. Mae ysgolion ledled Cymru wedi defnyddio Minecraft i ddatblygu rhaglenni e-chwaraeon 
addysgol. Mae'r Canolfannau Dysgu Minecraft a Hwb wedi cefnogi llu o weithgareddau cwricwlaidd sy'n amrywio 
o fydoedd yn ymwneud â phensaernïaeth Geltaidd a gwersi hanes yr Ail Ryfel Byd i straeon tylwyth teg a 
chynaliadwyedd. 

Mae gallu Minecraft i rymuso dysgwyr niwrowahanol neu ddysgwyr ag anghenion arbennig eraill yn amlwg yn Her 
"Clwb y Dyfodol" Undeb Rygbi Cymru, lle mae dau o'r deuddeg grŵp sydd wedi cyrraedd y rownd derfynol yn 
dod o ysgolion anghenion arbennig. Mae'r her yn cael ei chynnal am yr ail flwyddyn, ac mae dysgwyr yn cael eu 
cyflwyno i'r byd rygbi trwy ail-greu Stadiwm Principality yn Minecraft: Education Edition. Mae dysgwyr yn archwilio 
meysydd a gofodau allweddol yn yr adeilad ac yn rhyngweithio â NPCs sy'n cysylltu â gwybodaeth bellach. Yna 
maent yn cael eu herio i greu ac adeiladu Clwb y Dyfodol yn seiliedig ar anghenion eu milltir sgwâr nhw’u hunain. 
Maent yn cael eu hannog i ystyried eu cymuned leol, ymchwilio ac archwilio anghenion eu hardaloedd lleol er 
mwyn datblygu cynllun ar gyfer 'clwb rygbi'r dyfodol’. Yn aml, clybiau rygbi yw calon cymunedau lleol, ac mae 
dysgwyr yn archwilio gwerthoedd rygbi a sut y gellir eu defnyddio i ddarparu profiad cadarnhaol a chyfrannu at 
iechyd a llesiant hirdymor cymdeithas yng Nghymru.   

Beth nesaf? Hwb Cymru a'r cwricwlwm newydd i Gymru 
Mae'r egwyddor o gynefin yn bwysig yng Nghymru. “Mae'n ehangach na'r ardal ddaearyddol. Mae'n cynnwys y 
golygfeydd, y synau, yr arogleuon, y gymuned; popeth o gwmpas ardal sy'n gwneud iddi deimlo fel cartref. 
Cynefin yw un o'r egwyddorion rydym wedi eu cynnwys yn y canllawiau statudol ar gyfer ein cwricwlwm newydd," 
meddai Peter Kennedy, Pennaeth y Cwricwlwm Gwyddoniaeth, Technoleg, Peirianneg a Mathemateg i Lywodraeth 
Cymru.  

Mae'r Cwricwlwm i Gymru yn seiliedig ar bedwar diben. Yn ôl gwefan Hwb, 'Dylai’r pedwar diben fod yn ddyhead 
ac yn nod terfynol ar gyfer y cwricwlwm a gynllunir gan ysgolion. Yn y pen draw, nod cwricwlwm ysgol yw cefnogi 
ei dysgwyr i ddod yn: 

• ddysgwyr uchelgeisiol, galluog sy'n barod i ddysgu gydol eu bywydau 

• gyfranwyr mentrus, creadigol sy’n barod i chwarae rhan lawn mewn bywyd a gwaith 

• ddinasyddion egwyddorol, gwybodus yng Nghymru a’r byd 

• unigolion iach, hyderus sy'n barod i fyw bywyd cyflawn fel aelodau gwerthfawr o gymdeithas.” 

Mae Minecraft: Education Edition yn cyd-fynd yn dda â sawl elfen o'r pedwar diben, a dangoswyd bod yr adnodd 
yn meithrin sgiliau dysgu'r 21ain ganrif, fel meddwl creadigol, cydweithio a datrys problemau. “Un o'r 
blaenoriaethau yw sicrhau bod dysgwyr yn gallu defnyddio'r sgiliau yn eu bywydau ar ôl gadael yr ysgol, a'u 
defnyddio yn y gweithlu ac yn eu gyrfaoedd. Mae Minecraft yn enghraifft wych o ddysgu sgiliau digidol a'u 
defnyddio mewn rhannau eraill o’r diwrnod ysgol, a datblygu'r sgiliau hynny i'w cymhwyso yn y byd go iawn neu 
mewn senario bywyd maes o law," meddai Peter Kennedy. 

Partneriaethau Newydd: Academi E-chwaraeon Cymru Minecraft 

https://gyrfacymru.llyw.cymru/athrawon-a-gweithwyr-proffesiynol-addysg/adnoddau-addysgu-a-dysgu/crefftgyrfaoedd-ar-minecraft
https://www.herald.wales/sport/club-of-the-future-challenge-back-bigger-and-better/
https://hwb.gov.wales/cwricwlwm-i-gymru/cynllunio-eich-cwricwlwm/datblygu-gweledigaeth-ar-gyfer-cynllunio-cwricwlwm/#cynllunio-cwricwlwm-a'r-pedwar-diben

Mae'r platfform Hwb wedi ehangu ei bartneriaeth ag Undeb Rygbi Cymru i greu academi sy'n cefnogi addysgwyr 
wrth iddynt ddatblygu'r wybodaeth a'r sgiliau i greu tîm E-chwaraeon Minecraft yn eu hysgol eu hunain. Cynhelir 
Cynghrair E-chwaraeon Minecraft Cymru am y tro cyntaf yn 2022, a bydd y rowndiau terfynol yn cael eu cynnal ym 
mis Gorffennaf yn Stadiwm Principality.  

Mae seilio E-chwaraeon Minecraft ar gysyniadau sy'n deillio o ddysgu digidol seiliedig ar gemau ac addysg 
chwaraeon yn darparu'r potensial i ddatblygu amrywiaeth o ddysgu a sgiliau ar draws y cwricwlwm. Nod yr 
academi yw helpu addysgwyr i ddefnyddio theori ac arferion addysgegol o'r ddau faes er mwyn darparu 
cyfleoedd anhygoel ar gyfer prosiectau trawsgwricwlaidd cyfannol.    

Hefyd, mae E-chwaraeon yn seiliedig ar gysyniadau mentergarwch a chysylltiadau â'r byd busnes—a diwydiannau 
technoleg STEM yn benodol. Gan weithio mewn partneriaeth â Gyrfa Cymru, bydd E-chwaraeon yn helpu dysgwyr 
i ddatblygu sgiliau perthnasol er mwyn sicrhau cyflogaeth yn y sectorau sy'n tyfu yn economi Cymru'r 21ain ganrif.   

Crynodeb: Cyfleoedd yn y Dyfodol 
“Mae'n gyfnod hynod gyffrous yn y byd addysg yng Nghymru, ac mae gennym gyfle enfawr i deilwra addysg sy'n 
ystyrlon i ddysgwyr, sicrhau tegwch ledled y wlad a sicrhau bod pob dysgwr yn cael cyfleoedd cyfartal a 
chanlyniadau cyfartal trwy eu dysgu, ond hefyd i wneud newid sylfaenol a meddwl nid yn unig am beth rydym am 
i blant ei ddysgu, ond sut rydym am iddynt ddysgu," meddai Peter Kennedy. 

Wrth edrych i'r dyfodol, mae Hwb a'r Canolfannau Dysgu Minecraft, gyda chymorth eu Partner Hyfforddiant Byd-
eang, yn cynnal sawl cynllun peilot newydd sy'n cysoni Minecraft â'r cwricwlwm. O wersi cyfrifiadureg 
cynhwysfawr, cyfeillion codio dysgwr-i-ddysgwr, a hyfforddwyr Minecraft rhithwir sy'n addysgu fel tîm gydag 
addysgwyr, "Nid ydym yn gwybod sut olwg fydd ar y dirwedd gyflogaeth yn y dyfodol; mae swyddi a gwaith yn 
esblygu bob dydd, bob wythnos, bob blwyddyn. Mae angen i ni sicrhau bod gan ddysgwyr sgiliau 
trosglwyddadwy sylfaenol i'w defnyddio yn eu gyrfaoedd a'u gwaith yn ddiweddarach yn eu bywydau” meddai 
Peter Kennedy.   

 

“Rwy'n benderfynol bod Cymru yn dod yn arweinydd rhyngwladol wrth fabwysiadu adnoddau digidol a 
thechnoleg er mwyn cefnogi ein holl athrawon a dysgwyr," eglurodd Jeremy Miles, Gweinidog Addysg 
Llywodraeth Cymru. “Mae cymhwysedd digidol yn sgil trawsgwricwlaidd gorfodol yn ein Cwricwlwm newydd i 
Gymru.” Wrth siarad am Minecraft: Education Edition, dywedodd y Gweinidog, "Mae'r adnodd cyffrous ac arloesol 
hwn yn helpu i sbarduno angerdd am greadigrwydd, cydweithio, datrys problemau a sgiliau meddwl cyfrifiadurol 
trwy ddull dysgu sy'n seiliedig ar gemau cyfrifiadur. Mae'r rhain i gyd yn hanfodol i helpu ein pobl ifanc i wireddu 
eu potensial yn llawn.”  

https://gyrfacymru.llyw.cymru/cynllunio-eich-gyrfa/nodweddion/e-chw

